
OPINBERT FJÁRMAGN TIL ALMENNRAR 
LANDKYNNINGAR 
 
 
 
Ímynd Íslands sem ferðamannastaðar verði byggð upp og varin.  
Tryggð verði samkeppnishæfni ferðaþjónustunnar  
(Úr meginmarkmiðum ferðamálaáætlunar stjórnvalda 2006-2015, samþykktri á Alþingi í maí 2005)  
 
 
Fjárhagsleg og fagleg aðkoma í 40 ár.  
 
Í rúmlega 40 ár hafa íslensk stjórnvöld komið að fjármögnun skipulagðrar almennrar 
landkynningar.  
Þessu fjármagni hefur að mestum hluta verið veitt til Ferðamálaráðs (nú Ferðamálastofu) 
og þar byggst upp þekking, dreifileiðir og aðferðafræði sem skilað hefur, með aðkomu 
fleiri aðila, ákveðinni ímynd og markaðslegri samkeppnisstöðu. 
 Þetta á auðvitað ákveðinn þátt í því ásamt fjölmörgu öðru eins og bættum samgöngum, 
svo eitt dæmi sé tekið, að undanfarin ár hefur aukning í umsvifum ferðaþjónustu hér á 
landi verið verulega meiri en sem nemur meðaltali hjá öðrum þjóðum.  
Árangurinn og aðferðafræðin hafa vakið athygli annarra þjóða sem hafa sent markaðsfólk 
opinberra aðila hingað í kynnisferðir á undaförnum misserum og óskað eftir kynningu 
starfsfólks Ferðamálastofu á aðferðarfræði opinberra aðila hér á landi við ímyndarsköpun 
og almenna kynningu.  
Rökin fyrir fjárhagslegri aðkomu stjórnvalda hafa frá upphafi í aðalatriðum verið:  
 
Koma Íslandi sem mögulegu ferðamannalandi á framfæri við almenning  
 
Tryggja samræmd skilaboð  
 
Tryggja gæði almennrar kynningar  
 
Byggja upp ákveðna ímynd og síðar að verja hana  
 
Auka samkeppnishæfni  
 
Eiga samstarf við hagsmunaaðila og hafa áhrif á kynningaraðferðir og tryggja gæði 
almennrar kynningar.  
 
Í stöðugt vaxandi samkeppni er stöðugt kostnaðarsamara að halda í við okkar helstu 
samkeppnisþjóðir, sem sjá hve miklir efnahagslegir hagsmunir eru fólgnir í því að eiga og 
verja jákvæða ímynd á alþjóðamarkaði.  
Slík jákvæð ímynd lands og þjóðar verður aldrei metin til fjár hvort sem það er vegna 
ferðaþjónustu eða fjölmargra annarra þátta. 



Árið 1999 ákváðu stjórnvöld að auka verulega opinbert fjármagn til ímyndarsköpunar og 
almennrar landkynningar. Það var gert með tímabundnum 5 ára samningi við 
hagsmunaaðila í ferðaþjónustu um aðkomu þeirra að sömu vinnu. 
 Með þessu samkomulagi var í reynd fjármagn stjórnvalda tvöfaldað til almennrar 
landkynningar og ímyndarsköpunar vegna aðkomu hagsmunaaðila.  
Hliðstætt samkomulag var gert árið 2001 þegar stofnað var til samstarfsins “Iceland 
Naturally” þar sem fjöldi fyrirtækja ákvað að koma faglega og fjárhagslega að 
ímyndarvinnu og almennri kynningu á Íslandi í N- Ameríku. Þetta samkomulag var 
endurnýjað árið 2006 og hliðstætt verkefni sett af stað í Evrópu.  
 
Undanfarin ár hefur vægi  slíkra samstarfsverkefna í almennu kynningunni aukist 
og nú eru fjögur samstarfsverkefni vistuð hjá Ferðamálastofu þar sem eru sérstakir 
verkefnastjórar um hvert þeirra: 
 
 Iceland Naturally N- Ameríka, 
 Iceland Naturally Evrópa,  
 Cruise Iceland  
 Ráðstefnuskrifstofa Íslands. 
 
Á þessu ári eru  um 70% alls fjármagns sem fer í gegnum Ferðamálastofu til beinna 
almennra kynningarmála notað í samstarfsverkefni þar sem ákvörðun er tekin í  
fjórum stjórnum verkefnanna sem nefnd eru hér að ofan um aðgerðir. 
 
Stofnunin er því í vaxandi mæli að vinna verkefni í reynd sem verktaki  í 
kynningamálum, þar sem ákvarðanir um vinnulag og aðgerðir er tekið í 
viðkomandi fjórum stjórnum og vægi “eigin verkefna” og “ eigin ákvarðana” sem 
hlutfalls af heild minnkar. 
 
 
Árið 2002 var ákveðið að auka fjárveitingar til almennrar landkynningar í kjölfar 
hryðjuverkanna í Banadríkjunum. Frá því samningurinn frá 1999 rann út hafa 
fjárveitingar til almennar landkynningar annarra en samningsbundinna verkefna  verið 
tímabundar til árs í senn, en ekki fast framlag á fjárlögum sem gerir auðvitað alla vinnu 
við almenna opinbera landkynningu og ímyndarsköpun erfiðari en annars væri.  
 
 
 
 
 
 
 
 
 
 
 
 



ER ÞAÐ HLUTVERK OPINBERRA AÐILA AÐ FJÁRMGNA ALMENNA 
KYNNINGU Á ÍSLANDI OG VERJA ÍMYND ÞESS ERLENDIS?  
 
 
Svarið virðist vera einfalt þegar litið er til meginmarkmiða í samþykktri opinberri 
Ferðamálaáætlun sem vísað var til hér að ofan og einnig þegar horft er til fleiri þátta sem 
farið er yfir í þessari greinagerð. Það er þó ljóst að það er ekki svo í huga allra.  
Sú skoðun hefur jafnvel verið sett fram að þetta eigi einfaldlega að vera verkefni 
fyrirtækja í ferðaþjónustu.  
 
Nú er það auðvitað svo eins og við höfum verið rækilega minnt á undanfarin misseri að 
góð almenn kynning á landi og þjóð og góð jákvæði ímynd sem hefur verið byggð upp í 
áratugi kemur ekki eingöngu einkafyrirtækjum í ferðaþjónustu til góða.  
 
Öll þjóðin nýtur þess og ef til staðar er aðferðarfræði og dreifikerfi á vegum opinberra 
aðila þá er hægt að nýta slíkt þegar sótt er að ímyndinni hvort sem það er t.d vegna 
hvalveiða eða neikvæðra frétta úr öðrum atvinnugreinum. Þá njótum við jákvæðrar 
ímyndar. 
 
 Ef engu fjármagni hefði verið veitt til almennrar landkynningar og 
ímyndarsköpunar undanfari 40 ár hver væri þá ímynd lands og þjóðar almennt 
erlendis eða samkeppnisstaða meðal annarra þjóða á öllum sviðum? Gæti verið að 
gamla “ eskimóaímyndin” lifði einhvers staðar góðu lífi enn? Hvers vegna ekki?  
 
Aðrar þjóðir í okkar heimshluta hafa lagt mikið á sig til að skapa sér ímynd og kynna 
land og þjóð á alþjóðavettvangi.  
Undanfarin ár hefur hlutur stjórnvalda almennt aukist enda eykst samkeppni og 
alþjóðavæðingin eykur þörfina á ímyndarsköpun einstakra þjóða. 
 Þegar bent er á að það sé hlutverk fyrirtækja í ferðaþjónustu að byggja upp ímynd og 
standa fyrir almennri landkynningu þá getur verið að sú skoðun hafi orðið til vegna þess 
að íslensku flugfélögin hafa lagt meira af mörkum til þessarar sameiginlegu kynningar 
okkar en nokkurstaðar gerist. 
 Þessi aðkoma var séríslenskt fyrirbæri sem við tókum e.t.v sem reglu en var 
undantekning.  
Hvar í heiminum væri það hlutverk flugfélaga í einkaeign að byggja upp ímynd lands og 
þjóðar á erlendum mörkuðum? Flugfélög og önnur fyritæki í ferðaþjónustu kynna 
eðlilega sína vöru og þjónustu í samkeppni við önnur fyrirtæki á sama hátt og fyrirtæki í 
sjávarútvegi og iðnaði markaðssetja sína vöru og þjónustu, en líta ekki á það sem sitt 
hlutverk að taka að sér það verkefni opinberra aðila að byggja upp og verja ímynd lands 
og þjóðar né að vinna að almmennri kynningu.  
Enda er ímyndarsköpun og landkynning sameiginleg gæði sem nýtast öllum og því 
er það hlutverk opinberra aðila að koma þjóðarímyndinni á framfæri og halda 
umheiminum upplýstum um land og þjóð, ef við ætlum að vera þátttakendur í 
alþjóðlegu viðskiptaumhverfi.  
 
 



 
AUKIÐ VÆGI OPINBERRA AÐILA Á NÆSTU ÁRUM  
 
Hér að ofan var það nefnt hvernig við höfum notið vinnu íslensku flugfélaganna 
undanfarna áratugi.  
Gera má ráð fyrir að hér verði breyting á. 
 
 Með tilkomu fleiri aðila í millilandaflugi til Íslands er fjármagni til kynningar í 
vaxandi mæli beint að samkeppni milli flutningsaðila.  
Þar er samkeppni í verði sérstaklega á milli lággjaldafélaga og einnig í þjónustu. 
 Einn flutningsaðili til Íslands nýtir hluta af sínu kynningarfé til að koma á framfæri 
almennri kynningu á Íslandi, en þegar flutningsaðilarnir eru orðnir fimm þá kallar 
það á samkeppni þeirra á milli um viðskiptavini og kynningin beinst meira að 
flutningsaðilanum sjálfum, kostum hans og verði þjónustunnar.  
 
Þessa sér nú mjög stað í Evrópu og á fundum með yfirvöldum ferðamála í Evrópu hefur 
verið bent á að með fjölgun lággjaldafélaga og aukinni samkeppni í flugi aukist þörfin 
fyrir opinbert fé í almenna landkynningu þar sem flutningsaðilarnir séu að berjast í verði 
fyrst og fremst, en áfangastaðirnir sem slíkir fái þá einu kynningu að vera nefndir á nafn 
og þá oftast borg, en ekki land. 
 Því verði opinberir aðilar að koma inn með auknum krafti og það eru aðrar 
samkeppnisþjóðir okkar að gera í kjölfar þessarar umræðu.  
 
ÁHRIF OPINBERRA MARKAÐSAÐGERÐA.  
 
Hér er auðvitað erfitt að mæla einn afmarkaðan þátt úr þeim þáttum sem hafa skapað 
þann árangur og þær þjóðartekjur sem fengist hafa erlendis frá vegna erlendra gesta. 
 
 Ef litið er til mats Hagfræðistofnunar sem fram kom í skýrslu hennar frá 2004 þá 
má gera hún ráð fyrir að einungis virðisaukaskattstekjur þjóðarinnar frá 1999-2005 
séu um 20 milljarðar vegna erlendra gesta á þessu tímabili. Og þá er ekki litið til 
annarra tekna vegna óbeinna áhrifa veltunnar.  
 
En áhrifin eru auðvitað víðtækari.  
 
Opinbert fjármagn til beinnar almennrar landkynningar og ímyndarsköpunar á 
árunum 1999-2006 er um 1.300 milljónir. 
 Með þeim fjármunum hefur verið mögulegt að fá aðra aðila til samstarfs um 
þennan mikilvæga þátt það er almenna landkynningu og ímyndarsköpun. Það er 
auðvitað umfram þá markaðssetningu sem fyrirtækin vinna fyrir sig og til að koma 
sinni vöru og þjónustu á framfæri við neytendur.  
Með þessa opinberu fjármuni til ráðstöfunar hefur tekist að fá rúmlega 600 
milljónir frá fyrirtækjum til þessa mikilvæga samstarfs.  
Þannig hafa þessar 1300 milljónir í reynd orðið að nær tveim milljörðum þegar litið 
er til heildarfjármagnsins á þessum tíma til almennrar landkynningar og 
ímyndarsköpunar.  



Það hefur sýnt sig að þegar aukið fjármagn kemur frá opinberum aðilum þá er eðlilega 
meiri vilji til samstarfs enda þá hægt að ráðast í stærri og árangursríkari verkefni. 
 Þannig að þegar rætt er um áhrif af þessum opinberu fjármunum þá eru þau auðvitað 
beinn fjárhagslegur ávinningur, en ekki síður það að með þeim er hægt að sameina og 
virkja fjölmarga aðila um almenna landkynningu, sem er unnin í reynd fyrir alla 
atvinuvegi og þjóðina sem á svo mikið undir réttri ímynd gagnvart öðrum þjóðum.  
 
HVERNIG HEFUR VERIÐ UNNIÐ?  
 
Eins og áður kom fram þá hefur verið stofnað til samstarfsverkefna undir heitinu “Iceland 
Naturally” bæði í N-Ameríku og á þessu ári í Evrópu. 
Þar er unnið að því að auka vitund almennra neytenda um Ísland og hvað Ísland hefur 
upp á að bjóða.  
Mælanlegur árangur er í N-Ameríku hvað varðar aukna vitund almennings gagnvart 
Íslandi á þessum árum sem verkefnið hefur verið í gangi. 
Mikil áhersla hefur verið lög á það í allri ímyndarvinnu fyrir Ísland og almennri kynningu 
að kynna okkur fyrir fjölmiðlum.  
Þetta er m.a. annars gert vegna þess að með takmarkað fjármagn miðað við okkar 
samkeppnisþjóðir þá eru almennar auglýsingar í einhverjum mæli um Ísland á 
neytendamarkaði okkur ofviða.  
 
Þá hafa kannanir okkar sýnt að almennur fróðleikur um Ísland og ímyndarsköpun 
gerist oft í gegnum fjölmiðlana á viðkomandi mörkuðum.  
Á undanförnum sjö árum hafa opinberir fjármunir verið nýttir til að bjóða hingað 
til lands um 2.000 fjölmiðlamönum, sem hafa síðan kynnt land og þjóð fyrir 
neytendum í viðkomandi löndum.  
Þessi aðferð hefur skilað mikilli og jákvæðri umfjöllun og samkvæmt okkar 
könnunum er það þessi fjölmiðlaumfjöllun sem er oftar en ekki kveikjan að því að 
neytandinn hugsar til Íslands, íslenskrar vöru og einnig kynnist menningu okkar.  
 
Þá hefur fjármagnið einnig verið nýtt í þátttöku í almennum kynningum víða á okkar 
markaðssvæðum. Ferðamálastofa kemur þannig að þátttöku á náklægt 40  ferðasýningum 
á ári þar sem Ísland er almennt kynnt fyrir söluaðilum og neytendum. 
Svarað er þúsundum almennra fyrirspurna árlega þar sem leitað er eftir hlutlausum 
upplýsingum  um Ísland og íslenska ferðaþjónustu. Neytendur eru vanir því að geta leitað 
til opinbers aðila í hverju landi til að fá slíkar hlutlausra upplýsingar. 
Loks er uppfærður almennur heildargagnagrunnur um íslenska ferðaþjónustu og hann 
ásamt almennum upplýsingum um land og þjóð gerður aðgengilegur á rafrænan hátt á tíu 
vefsvæðum á átta tungumálum.   
 
 
 
 
 
 
 



HVAÐ GERIST EF STJÓRNVÖLD DRAGA ÚR OPINBERU FJÁRMAGNI TIL 
ALMENNRAR LANDKYNNINGAR OG ÍMYNDARSKÖPUNAR? 
 
 Gera má ráð fyrir að samkeppnisstaða Íslands versni þar sem önnur lönd eru að auka 
opinber framlög með vísan til mikilvægis ímyndarsköpunar og þess að dregið hefur úr 
almennri landkynningu fyrirtækja sem líta ekki á það sem sitt hlutverk að skapa ímynd 
lands og þjóðar.  
Þá er það viðurkennd staðreynd og m.a bent á í skýrslu framtíðarhóps um ferðaþjónustu 
frá 2003 að stöðugt og jafnt kynningarstarf tryggir betri árangur. 
 
Sveiflur í fjármagni og þá mismunandi þungi í aðgerðum geri aðilum ekki kleift að 
skipuleggja sig til lengri tíma og byggja upp ákveðna vitund.  
Þá þarf fjármagn að vera til staðar til að bregðast við þegar ný tækifæri skapast og t.d er 
mikill þrýstingur á að farið verði í almenna landkynningu og ímyndarsköpun á nýjum 
mörkuðum í Asíu.  
 
Fjármagnið myndi í reynd minnka mun meira en sem nemur minkun opinbera 
fjármagnsins þar sem aðild að samstarfi frá fyrirtækjum er eðlilega bundin því að 
opinberir aðilar dragi vagninn í almenna þættinum. 
Það hefur enginn áhuga á að vera í samstarfi við þann sem ekki leggur til 
samstarfsins. 
  
Litið er á þennan almenna landkynningarþátt sem hlutverk ríkisins; almannagæði, 
og enginn annar mun líta á þetta sem sitt hlutverk og því myndi draga úr almennri 
kynningu og vitund almennings erlendis minnka enda aðrir að verða háværari.  
 
Með öðrum orðum, samkeppnisstaðan versnar sem leiðir þá til minni umsvifa, minni 
þjóðartekna og atvinnusköpunar  
 
 
 
UMFJÖLLUN ANNARRA UM MÁLEFNIÐ  
 
 
Í fjölmörgum skýrslum og greinargerðum hefur aðkoma opinberra aðila að 
almennri kynningu og ímyndarsköpun og mikilvægi hennar verið til umræðu.  
Hér skal vitnað til tveggja tiltölulega nýlegra skýrslna þar sem fjallað er um 
aðkomu opinberra aðila að kynningarmálum og áhrif þeirrar kynningar.  
Úr skýrslu Hagfræðistofnunar Háskóla Íslands frá 2004:  
 
 
Fjöldi ferðamanna hefur vaxið með þungum og niðandi straumi síðustu 40 árin. 
 Fólk kemur hingað af þeirri einföldu ástæðu að sjá land og þjóð og ferðatilboð virðast 
hafa lítið að segja í þessu efni. Ferðaþjónustan hefur vaxið umfram aðrar greinar á 
landinu og þannig aukið hlutdeild sína í vinnuafli á kostnað annarra greina. 



 Það hefur aðeins gerst vegna þess að hún telst betri kostur en annað sem er í boði. 
Aukinheldur er það alls ekki víst að framleiðni í ferðaþjónustu sé eitthvað minni en í 
öðrum atvinnugreinum. 
Ferðaþjónustan skapar aukna fjölbreytni í bæði afþreyingu og atvinnulífi fyrir þjóðina 
sjálfa, sér í lagi á landsbyggðinni. 
 Ástæðan er einkum sú að sérhæfing eða nýbreytni af einhverjum toga krefst einhvers 
lágmarksfjölda af viðskiptavinum til þess að fastur kostnaður dreifist á nægilega margar 
einingar.  
Um leið og ferðamönnum fjölgar skapast aukið svigrúm að þessu leyti og verslunar og 
þjónustufyrirtæki spretta upp sem þjóna heimamönnum en ættu samt ekki 
tilverugrundvöll ef ferðamenn væru ekki til staðar. 
 Þessi áhrif ferðamennskunnar hafa byggst upp á undanförnum árum og eru mjög 
auðsjáanleg um leið og komið er út fyrir Reykjavík, með veitingastöðum, kaffihúsum, 
söfnum og ýmsum afþreyingarfyrirtækjum sem hafa auðgað mannlífið með ýmsum hætti 
jafnframt því að skapa fjölbreytni í atvinnulífi. 
 Ferðaþjónustan er í þessu tilliti mjög mikilvæg fyrir landsbyggðina vegna þess að hún 
byggir á notkun staðbundinna aðfanga sem ekki er hægt að flytja úr stað, s.s. 
náttúrufegurð.  
Búseta á landsbyggðinni var upphaflega grundvölluð á einhverju hagræði í nýtingu 
staðbundinna framleiðsluþátta. Í sumum tilvikum var það nálægð við góð fiskimið sem 
gaf fólki ástæðu til þess að setjast þar að. 
 Þá skapaði nálægð við blómleg landbúnaðarhéruð þörf fyrir þjónustu, verslun og 
úrvinnslu.  
Á mörgum stöðum lagðist þetta tvennt til, landbúnaður og fiskveiðar. 
 Þróun síðustu ára hefur verið í þá átt að bættar samgöngur hafa dregið úr 
þjónustuhlutverki þessara byggðarkjarna úti á landi og ennfremur hefur vægi 
staðbundinna aðfanga minnkað í landsframleiðslu.  
 
Mikill samdráttur hefur orðið í landbúnaði og vélvæðing, markaðsvæðing og 
kvótastjórnun hafa breytt nýtingu staðbundinna aðfanga í sjávarútvegi. 
 Fengsæl fiskimið er hægt að sækja frá mörgum stöðum, lönduðum afla er einnig hægt að 
aka hvert á land sem er og nálægð við flugvelli og útflutningshafnir getur falið í sér 
meira hagræði en nálægð við miðin.  
 
Sá þáttur sem íslensk stjórnvöld geta haft mest áhrif á er landkynning og raunar er 
mikilvægt að opinberir aðilar hafi umsjón með henni. 
 En vegna þess að landkynning er almannagæði sem nýtist öllum ferðaþjónustuaðilum 
hefur hvert fyrirtæki um sig ekki nægjanlega hvata til þess að fjármagna slíka 
kynningu. 
 Þetta er oft kallað laumufarþegavandamálið (e. free rider problem) í hagfræði þar sem 
hver og einn aðili vonast eftir því að hagnast á kynningu annarra og spara sjálfur 
eigin kostnað.  
Af þessum sökum verða stjórnvöld að taka að sér að samhæfa slíka kynningu fyrir 
greinina í heild.  
Þá mætti líka benda á það sjónarmið að velferðaráhrif sem útlendingar verða fyrir falli 
ekki undir viðfangsefni stjórnvalda. 



 Á móti ber að nefna að komur útlendinga til 
Íslands hafa veruleg áhrif á atvinnulíf eins og vikið verður að síðar og ekki síður á 
tekjur stjórnvalda.  
Nærtækast er t.d. að skoða virðisaukaskattinn. ( Leturbr. M.O.)  
 
Árið 2002 nam ferða- og dvalarkostnaður erlendra ferðamanna 22 milljörðum króna. 
Með tölum frá Ferðamálaráði úr ferðamálakönnunum um útgjaldamynstur þessara 
ferðamanna má áætla hvernig þessi eyðsla skiptist á vöruflokka.  
 
Tafla 1. Útgjöld og áætlaður innheimtur vsk. vegna útlendinga árið 2002 
 

Útgjöld Virðisaukask. 
Gisting   4.591  564 
Ferðir    4.010  395 
Verslun   3.106  611 
Matur, drykkir  8.159  1.304 
Skemmtun, afþreying  2.130  262 
Annað    812  160 
Samtals   22.808  3.295  
 
 
Tafla 2. Efnahagsáhrif útgjalda ferðamanna innanlands bein, óbein og afleidd áhrif  
 

Framleiðsla milljarðar  
króna  

Bein áhrif    22,8  
Óbein og afleidd áhrif  69,4  
Samtals   92,2  
 
Útreikningar: Hagfræðistofnun  
 
Af þessum tölum má sjá að þau heildarumsvif sem verða til í hagkerfinu vegna 
útgjalda erlendra ferðamanna eru um 92,2 milljarðar. ( Leturbr. M.O.) 
 
 Þetta svarar til um 5% heildarframleiðslu og veltu árið 2002. 
 Í þessum tölum er ekki tekið tillit til þeirra tekna sem verða af þeim flugfargjöldum sem 
þeir greiða til að komast til landsins.  
Ítreka skal þær ströngu forsendur sem gilda um túlkun þessara efnahagsáhrifa sem getið 
er um í kafla 6.4. Umsvif ferðaþjónustunnar á Íslandi eru veruleg.  
Hvort sem litið er til beinna, óbeinna eða afleiddra áhrifa. 
 Þegar þessar tölur eru skoðaðar í samanburði við aðrar úttektir má geta þess að 
Þjóðhagsstofnun gaf út skýrslu árið 2000 þar sem leitast var við að greina framlag 
ferðaþjónustunnar til vergrar landsframleiðslu árið 1999. 
 Niðurstaða þeirrar skýrslu var á þá leið að hlutdeildin væri í kringum 4,5% með því að 
skilgreina þær atvinnugreinar í þjóðhagsreikningum sem teldust til ferðaþjónustunnar.  
 



Þessi stærð er ekki fyllilega samanburðarhæf við þá hlutfallsstærð sem hér hefur verið 
reiknuð út, því ekki hefur verið tekið tillit til tekna af flugfargjöldum af erlendum 
ferðamönnum en því til viðbótar hefur verið leiðrétt fyrir áhrifum ferðaþjónustunnar á 
aðrar greinar.  
Ef tekið er tillit til erlendra flugfarþega í þessum útreikningum yrðu áhrif erlendra 
ferðamanna á sölu og veltu í hagkerfinu með þeim hætti að 8,22% megi rekja til útgjalda 
erlendra ferðamanna vegna ferðakostnaðar hingað og útgjöldum sé tekið tillit til beinna, 
óbeinna og afleiddra áhrifa. 
 
 Það er því ljóst að vægi ferðaþjónustunnar að teknu tilliti til áhrifa flugfargjaldanna eru 
allnokkuð hærri en niðurstöður Þjóðhagsstofnunar fyrir árið 1999 gáfu til kynna.  
 
Úr skýrslu nefndar um framtíðarsýn í íslenskri ferðaþjónustu frá 2003:  
 
 
Stjórnsýslan á að hafa eftirlit með almennri landkynningu sem felst í heildarímynd 
Íslands og varðveita vörumerkið Ísland alls staðar þar sem það er kynnt. 
 Þetta er mikilvægt í ljósi þess að fjölmargir erlendis skipuleggja markaðsstarf og 
sýnileika vörumerkisins erlendis án aðildar eða ákvarðanatöku heimamarkaðarins. 
 Í þessu er fólgin áhætta ef umfjöllun eða kynning er ótrúverðug eða léttvæg. 
 
 Það skaðar ekki einungis ímyndina og þar með vörumerkið heldur getur skaðað 
auðlindina Ísland, bæði menningu og náttúru landsins. 
  
 
 
 
Í  LOKIN.  
 
 
Jákvæð ímynd verður aldrei metin til fjár og hún nýtist í reynd öllu viðskipta- og 
menningarlífi landsins sem t.d. hyggur á útrás.  
Útrás viðskiptalífs þjóðar með slaka ímynd hlýtur að verða erfiðari en þeirrar sem 
hefur byggt upp og kynnt jákvæða ímynd á erlendri grundu.  
 
Mikilvægi jákvæðrar ímyndar kemur ekki síst fram þegar við fáum sterk viðbrögð við 
einhverjum ákveðnum aðgerðum í einhverjum þáttum viðskiptalífs eða opinberum 
aðgerðum.  
 
Það lítur enginn einkaaðili hvort sem er í ferðaþjónustu eða í öðrum 
atvinnugreinum á það sem hlutverk sitt að sjá um þessi almannagæði að byggja upp 
og verja ímynd þjóðarinnar.  
Aftur á móti sýnir reynslan að einkafyrirtæki sem hafa hagsmuni af jákvæðri 
ímynd landsins eru reiðubúin til að koma að þessu verkefni með stjórnvöldum 
þegar stjórnvöld leita eftir fjárhagslegu og faglegu samstarfi við þau.  
 



En til þess verða stjórnvöld að hafa fjármagnið og leggja til hinar hlutlausu 
dreifileiðir og faglega vinnu við framkvæmdina.  
Þannig hafa á undanförnum árum komið um 600 milljónir frá einkafyrirtækjum til 
viðbótar við um 1.300 milljónir frá opinberum aðilum til þessa verkefnis.  
 
Samkeppnisþjóðir okkar eru í vaxandi mæli að leggja áherslu á almenna ímyndarsköpun 
og nýta til þess aukið fjármagn. 
 Þá kalla breytingar í sölu ferðalaga og þá sérstaklega í sölu flugsæta á aukna aðkomu 
opinberra aðila að almennri kynningu nú þegar samkeppni samgöngufyrirtækja er í 
vaxandi mæli á milli fyrirtækjanna í verði og þjónustu en ekki eins mikið og áður á milli 
ákvörðunarstaða þeirra, þar sem ákvörðunarstaðirnir nutu meiri almennrar kynningar en 
nú er.  
 
Dragi opinberir aðilar úr fjármagni og þar með einnig úr faglegri aðkomu að almennri 
landkynningu og uppbyggingu jákvæðrar ímyndar þá er ekki að sjá að neinn aðili telji 
það vera sitt hlutverk og því væri að öllum líkindum þessu uppbyggingarstarfi stefnt í 
ákveðinn voða á sama tíma og aðrir sem við eigum í samkeppni við auka vægi þessara 
almennu þátta. 
 
 Þá gæti líka skapast ákveðin hætta eins og bent var á hér að ofan með vísun til þess sem 
sagði í skýrslu nefndar um framtíðarsýn í íslenskri ferðaþjónustu: 
 
 Stjórnsýslan á að hafa eftirlit með almennri landkynningu sem felst í heildarímynd 
Íslands og varðveita vörumerkið Ísland alls staðar þar sem það er kynnt.  
Þetta er mikilvægt í ljósi þess að fjölmargir erlendis skipuleggja markaðsstarf og 
sýnileika vörumerkisins erlendis án aðildar eða ákvarðanatöku heimamarkaðarins. 
 Í þessu er fólgin áhætta ef umfjöllun eða kynning er ótrúverðug eða léttvæg.  
Það skaðar ekki einungis ímyndina og þar með vörumerkið heldur getur skaðað 
auðlindina Ísland, bæði menningu og náttúru landsins  
 
Því kalla aðstæður frekar á aukna aðkomu opinberra aðila að þessu verkefni til að tryggja 
og auka okkar samkeppnishæfni meðal þjóða í alþjóðaviðskiptum og sérstaklega í stærstu 
samkeppnisatvinnugrein heims; ferðaþjónustunni.  

